
Klamîdya 
Agahdariya nexweşan ji bijîşkên parastina nexweşiyên veguhêz ên Swêdê. 

Çima min ev agahdarî wergirtiye? 
Hûn bi klamîdyayê ketine, an jî guman heye ku hûn pê ketibin. Li vir hûn derbarê 
klamîdyayê de, çawaniya dermankirina enfeksiyonê û tiştên ku divê hûn bikin de, agahdariyê 
werdigirin. 

Klamîdya çiye? 
Klamîdya nexweşiyeke berbelav e ku ji aliyê bakteriyekê ve pêk tê. Heke hûn pê ketibin, 
klamîdya dikare di borriya mîzê, zê (vajîna) û/an jî tortorîkê (rûvîyê stûr) de hebe. Hin caran 
ew dikare di qirikê de jî hebe. 

Heke ez bi klamîdyayê ketibim ez pê dihesim? 
Piraniya kesên pê ketine ti nîşaneyan nîşan nadin, ango hûn bi hebûna enfeksiyonê nahesin. 
Hûn dikarin demeke dirêj, hin caran çend salan, bêyî ku pê bihesin bi klamîdyayê ketibin. 

Hin kes dikarin di dema mîzkirinê de bi hindek şewatê hest bikin. 

Jin dikarin derdan (herikîn) û/an jî êşê li beşa jêrîn a zikê xwe bibînin. Ew her weha dikarin 
di navbera demajoyên xwe yên mehane (bêxwînî) de xwînberbûnê bibînin. Mêr dikarin ji 
borriya mîzê derdanê (herikînê) û di gunikan de êşê bibînin. Heke we têkiliya zayendî ya ji 
tortorîkê ve (anal) kiribe, dibe ku ji tortorîkê derdan (herikîn) çêbibe. 

Klamîdya xeternak e? 
Bêyî dermankirinê, zirar dikare bigihîje borriyên hêkdanên jinan, ku ev yek dikare 
ducanîbûnê zehmet bike. Ev yek her weha dikare bibe sedem ku korpele li derveyî malzarokê 
mezin bibe (ducanîbûna derveyî malzarokê). Mêr dikarin di sergunikan (epîdîdîmîs) de bi 
enfeksiyonê bikevin. Klamîdya her weha dikare bibe sedema enfeksiyona çavan û hin caran 
êşa movikan. 

Klamîdya çawa vediguhêze? 
Klamîdya berî her tiştî bi rêya têkiliya zayendî ya vajînal, anal an devkî ya bêparastin 
vediguhêze. Ew her weha dikare di dema destlêdana zayendî û bi pêlîstokên zayendî ve jî 
veguhêze. Klamîdya gelek vegirtî ye hetta ku nîşaneyên we tune bin jî. Klamîdya her weha 
dikare di dema zayînê de ji dayikê derbasî zarokê bibe. 

Hûn li hemberî klamîdyayê xwedî parastinê nabin û ji ber vê yekê hûn dikarin çendîn caran 
bi klamîdyayê bikevin. 

Klamîdya bi rêya kincan, destmalan an di tuwaletan de venaguhêze. 

Klamîdya çawa tê dermankirin û ez heta kengî dikarim 
kesên din pê bixim? 
Klamîdya bi antîbiyotîkan (heban) tê dermankirin. Dermankirin bêpere ye. Heke hûn heban 
wekî ku pêwîst e bixwin û şîretên wergirtî bişopînin, enfeksiyon namîne. Deh roj piştî 

destpêkirina xwarina hebên antibiotika, hûn êdî nexweşiyê venaguhêzînin kesên din. 

Heke we germanen xwe xwaribe, ji bo ku hûn bizanin ka enfeksiyon nemaye an na, ne hewce 
ye ku hûn testeke nû bikin. Lê belê heke hûn ducanî bin pêwîst e hûn testeke nû bikin. 

Ji bo ku ez kesên din pê nexim divê ez bala xwe bidim 
çi tiştan? 
Li gorî qanûna parastina li dijî nexweşiyên veguhêz, klamîdya ji bo civakê nexweşiyeke 
xeternak e. Ji bo ku hûn nexweşiyê bi kesên din nexin, ji ber vê yekê divê hûn hin rêbazan 
bişopînin, ku wekî rêzikên tevgerê tên binavkirin. 

Rêzikên tevgerê 
● Divê hûn ji wî kesê ku hûn pê re têkiliya zayendî dikin re bibêjin ku klamîdyaya we 

heye/dibe ku klamîdyaya we hebe. 

● Heke hûn berî bidawîbûna dermankirin/testa xwe têkiliya zayendî bikin, divê hûn 
parêzê (kondom) bi kar bînin. 

● Heke ji we bê xwestin, divê hûn ji bo serdana dubare werin. 

Rêzikên tevgerê heta kengî derbasdar in? 
Rêzikên tevgerê ji roja ku we dest bi dermankirina antîbiyotîkê ya li dijî klamîdyayê kiriye ve 
bo dema 10 rojan derbasdar in. 

Dema ku klamîdyaya we hebe, nabe hûn rîska veguhastina nexweşiyê ji bo kesekî çêbikin. 
Rêbaza herî ewledar ew e ku hûn heta 10 rojan piştî destpêkirina xwarina hebên antîbiyotîkê 
ji têkiliya vajînal an cureyekî din yê zayendî dûr bisekinin. Heke hûn dîsa jî têkiliya zayendî 
bikin, divê hûn ji wî kesî re bibêjin ku klamîdyaya we heye û divê hûn parêzê (kondom) bi 
kar bînin, li rêzikên tevgerê yên li jor binêrin. 

Hûn difikirin ku rêzikên tevgerê yên ku we wergirtine çewt in? 
Hûn dikarin daxwaz bikin ku bijîşkê parastina nexweşiyên veguhêz ê li herêma we biryara li 
ser rêzikên tevgerê binirxîne. Wê demê hûn bi bijîşkê parastina nexweşiyên veguhêz ê li 
herêma xwe re têkiliyê datînin. 

Agahiyên têkiliyê yên bijîşkên parastina nexweşiyên veguhêz | Komeleya Bijîşkên Parastina 
Nexweşiyên Veguhêz (slf.se) 

Hûn her weha dikarin bi riya telefonkirina navenda guhertinê ya lênihêrîna tenduristiyê ya li 
herêma xwe ve bi bijîşkê parastina nexweşiyên veguhêz re têkiliyê daynin. Berî ku 
nirxandineke bi vî rengî biqede, divê hûn wan rêzikên ku we wergirtine bişopînin. 

Şopandina nexweşiyê 
Dîtina kesên ku klamîdyaya wan heye gelek girîng e da ku ew bikaribin dermankirinê 
werbigirin, hem ji bo kêmkirina rîska ziraran (li jor binêrin), hem jî ji bo ku enfeksiyon li 
kesên zêdetir belav nebe. 

Li gorî qanûna parastina li dijî nexweşiyên veguhêz, divê hûn beşdarî şopandina nexweşiyê 
bibin. Ev tê wê wateyê ku divê hûn agahdariyê bidin şopînerê nexweşiyê ku we bi kê re 

https://slf.se/smittskyddslakarforeningen/smittskyddsenheter/
https://slf.se/smittskyddslakarforeningen/smittskyddsenheter/

têkiliya zayendî kiriye. Hin caran pêwîst e mirov heta salekê bişûnde vegere. 

Tiştê ku hûn dibêjin veşartî tê parastin (nehênî ye) û ew kesên ku hûn behsa wan dikin 
nizanin ku hûn kî ne.Ew ê tenê bizanibin ku divê ew xwe test bikin.Agahiyên derbarê 
têkiliyên we de her weha di qeyda we ya tenduristiyê (jurnal) de nayên nivîsandin, belkî di 
belgeyeke taybet a şopandina nexweşiyê de cih digirin. 

Agahiyên zêdetir 
Agahiyên zêdetir derbarê klamîdyayê de li ser 1177 û UMO (navenda ciwanan a li ser 
înternetê) hene. 

Klamydia | 1177 (1177.se)  UMO | UMO (umo.se) 

